
Mál nr. 385/2010 

M  

og 

Vátryggingafélagið X v/slysatryggingar launþega 

 

Slys við fall af reiðhjóli 03.07. 2008. 

Gögn. 

1) Málskot móttekið 29.11. 2010. 

2) Bréf vátryggingafélagsins til nefndarinnar, dags. 17.12. 2010. 

 

Málsatvik. 

Fyrirliggjandi gögn upplýsa um aðdraganda máls þessa.  

M féll af reiðhjóli sínu á göngu- og reiðhjólastíg í Garðabæ er hann var á leið til vinnu að morgni 

03.07. 2008, með þeim afleiðingum að hann slasaðist alvarlega. Engin vitni voru að slysinu.  

Félagið hafnar greiðsluskyldu. Það telur að rekja megi slysið til stórkostlegs gáleysis M.  Félagið 

vísar til þess að verulegt magn af áfengi hafi fundist í blóði M sbr. fyrirliggjandi gögn.  Félagið 

telur sannað að M hafi verið undir verulegum áfengisáhrifum umræddan morgun og óhæfur til að 

stjórna reiðhjóli sínu sbr. 45. og 44. gr. umferðarlaga.  Hér eigi því ákvæði skilmála um 

stórkostlegt gáleysi við sbr. einnig 90. gr. laga um vátryggingarsamninga nr. 30/2004.  Þetta hafi 

haft í för með sér skert jafnvægi, dómgreind og viðbragðsflýti. Það telur að ölvunarástand M hafi 

“verið eini eða a.m.k. ráðandi orsakavaldur að slysinu”.  Félagið vekur og að umfjöllun M um 

minnisleysi um tildrög slyssins og slysdaginn í heild.  Félagið telur og að M hafi veitt rangar eða 

ófullnægjandi uppýsingar sbr. umfjöllun þess í gögnum málsins. M hafi sagt að hann kvaðst “fá 

sér stundum bjór á kvöldin”.  Félagið getur þess og að M sé alkóhólisti miðað við læknisfræðileg 

gögn málsins.  

M telur greiðsluskyldu fyrir hendi sbr. umfjöllun hans í málskotinu. Hann telur að hér hafi verið 

um óhappatilvik að ræða sem ekki verði rakið til ölvunar hans sbr. umfjöllun fyrirliggjandi gagna. 

Blóðsýni  hafi ekki verið tekið úr honum fyrr en tæplega 2 klst. eftir slysið og hann hafi þá fengið 

tölvuvert mag af blóði með blóðgjöf vegna áverka sinna. Lögreglan hafi ekki sinnt beiðni 

vátryggingafélagsins um ítarlega rannsókn á máli þessu því lögreglan hafi afgreitt það sem 

óhappatilvik sem ekki myndi sæta ákæru.  M telur að félaginu nægi ekki að vísa eingöngu til þess 

að M hafi verið ölvaður í umrætt sinn. Orsakatengsl milli áfengisáhrifa og slyssins séu ósönnuð.  

 

Álit 

Með hliðsjón af fyrirliggjandi gögnum verður að telja að rekja megi tjónsatburð máls þessa til 

ölvunar M og um leið stórkostlegs gáleysis hans. Með vísan til 1. mgr. 90. gr. laga um 

vátryggingarsamninga nr. 30/2005 fellur niður ábyrgð vátryggingafélagsins. 

 

Niðurstaða. 

Greiðsluskylda er ekki fyrir hendi. 

 

Reykjavík 4. janúar 2011 

 

___________________________ 

Rúnar Guðmundsson hdl. 

 

        ___________________________   __________________________ 

 Valgeir Pálsson hrl.   Jón Magnússon hrl.  


